
Muhammad Haikal Najdmie Hairul Nizam
Mohd Zamri Azizan
Dodecorona

Saban hari, pandemik wabak Covid-19 masih belum dapat diisytiharkan tamat dek kerana bilangan kes
baharu yang kian melonjak naik sehinggakan kerajaan mengeluarkan arahan perintah kawalan
pergerakan berkali-kali di negara kita dengan harapan agar wabak ini tidak bertambah parah.

Namun situasi sekarang masih tidak ketentuan di mana negara kita setiap hari merekodkan jumlah

kes baharu yang tiada penamatnya. Pengkarya akhirnya mendapat idea dan ilham untuk menghasilkan
sebuah karya di mana misi dan visinya adalah untuk memberi kesedaran tentang isu global ini kepada
penonton. Model tiga dimensi (3D) yang dihasilkan ini diinspirasi dari bentuk semula jadi virus berbahaya
yang dewasa ini aktif merebak di seluruh dunia dan senantiasa di bibir masyarakat iaitu virus Covid-19.
Cetusan idea baru telah dilakukan secara berperingkat-peringkat dan akhirnya satu olahan bentuk yang
unik yang dinamakan Dodecorona dizahirkan sebagai pernyataan seni yang baru dan metafora kepada
struktur virus covid-19. la merupakan gabungan dua nama iaitu nama geometrinya “dodecahedron” dan
nama virus itu sendiri iaitu “corona”.

Media utama yang diguna pakai oleh pengkarya adalah “cardboard”. Tujuan utama pengkarya
menggunakan media tersebut adalah untuk mempraktikkan sifat mengitar semula dan menyebarkan
ideologi di mana bahan-bahan kitar semula juga mampu menghasilkan sesuatu karya yang indah.
Tambahan pula dengan keadaan ekonomi negara pada ketika ini dilihat tidak begitu stabil disebabkan
arus pandemik yang bertali arus maka lebih baik untuk tidak berboros. Dalam mengendalikan media ini,
pengkarya memerlukan kesabaran dan sentiasa waspada kerana “cardboard” itu sendiri bersifat lembut
dan mudah terkoyak jika tidak berhati-hati. Untuk memberi kekuatan terhadap kepingan “cardboard”
yang pelbagai saiz dan bentuk ini pula pengkarya mengambil pendekatan dengan menggunakan “putty
filler” untuk mengubah sifat asal “cardboard” kepada sifat dan kualitinya seperti papan agar karya ini
tahan lasak dan dapat bertahan untuk tempoh yang lama.

Di peringkat akhir pengolahan idea, pengkarya telah mengolah bentuk asal struktur virus daripada bentuk
sfera kepada bentuk “dodecahedron” yang terdiri daripada dua belas muka berbentuk pentagon yang
dicantumkan. Bagi pengkarya penggunaan bentuk geometri yang ditonjolkan ini membawa maksud
kukuh, kuat dan juga tidak dilupakan untuk menyedarkan masyarakat bahawa virus Covid-19 ini perlu
dipandang serius dek kerana pandemik ini sangat berkuasa dan berkeupayaan untuk melumpuhkan nilai
nyawa manusia dengan apa cara sekalipun jika kita alpa dan tidak melakukan prevensi dengan kadar

yang menyeluruh. Dalam menghasilkan karya ini juga pengkarya seboleh-bolehnya mahu
mengekalkan ciri-ciri asal yang terdapat pada struktur Covid-19 yang asli namun
dimujaradkan dengan kadarbeberapa peratus. Justeru, sebelas duri-duri tajam yang
berbentuk “pentagonal pyramid” di sekeliling model ini dikekalkan untuk mentakrif stem
yang terdapat di sekeliling struktur asli Covid-19 itu sendiri.

Penggunaan warna yang diguna pakai oleh pengkarya pula adalah diadaptasikan daripada
warna yang digunakan pada kebanyakkan “safety sign”. Hal ini kerana pengkarya mahu
mengekalkan sifat Covid-19 itu sendiri yang berbahaya dan mampu mengancam nyawa
masyarakat. Kombinasi dua warna yang diterapkan iaitu warna kuning dan juga hitam adalah
sebagai tanda amaran dan berbahaya kepada penonton seperti mana mereka melihat
mana-mana “safety sign” yang meminta agar kita sentiasa berhati-hati dalam apa jua situasi.
Juga tidak terkecuali penambahan warna putih adalah untuk menambahkan nilai kontra ke
atas model ini. Nilai kontra yang diterapkan bertujuan untuk memberiimpak ke atas hasil
karya ini. Karya yang juga mempunyai rongga di sekelilingnya ini diberi nilai tambahan dengan
aplikasi lampu agar dapat memberi satu kesan dramatik dan persepsi yang berbeza terhadap
virus covid-19 yang amat digeruni manusia sejagat. la juga merupakan satu keistimewaan di
mana selain mempunyai nilai estetik yang tersendiri ianya juga mampu berfungsi dan dapat
memberi kegunaan kepada orang lain.

